
مێژووی مرۆڤایه‌تی کاره‌ساتی سامناک و جه‌رگبڕی گه‌وره‌ی به‌خۆیه‌وه‌ بینیوه‌، ده‌کرێ شاڵاوی ئه‌رمه‌ن قڕان که‌ عوسمانلیه‌کان له‌ ساڵی 1915 تا 1917 ئه‌نجامیاندا، له‌گه‌ڵ شاڵاوی ئه‌نفاڵکردنی کوردان و ژه‌هربارانکردن له‌ باشووری کوردستان که‌ عه‌ره‌ب له‌ ساڵی 1988 ئه‌نجامی دا به‌ سامناکترین کاره‌ساتی مرۆیی سه‌ده‌ی تۆمار کرابن.


ئه‌گه‌ر که‌سانێک هه‌بووبن که‌ کاره‌ساتی ئه‌رمه‌ن قڕانیان به‌ چاوی خۆیانه‌وه‌ دیبێ و تۆماریان کردبێ، ئه‌وه‌ش وه‌ک به‌ڵگه‌یه‌کی زیندوو ره‌فتاری له‌ته‌كدا کرابێ، به‌وهۆیه‌شه‌وه‌ ده‌وڵه‌تی تورکیا تا ئێستاش له‌ ژێر گوشاری نێوده‌وڵه‌تی دایه‌و داوای لێده‌کرێ که‌ به‌رپرسیارێتی ئه‌و تاوانه‌ له‌ ئه‌ستۆ بگرێ و داوای بووردن له‌گه‌لی ئه‌رمه‌ن بکات و قه‌ره‌بوویان بکاته‌وه‌، به‌ڵام شاڵاوی ئه‌نفالکردنی کوردان نه‌ک له‌ سه‌ر ئاستی ده‌ره‌کی به‌فه‌رامۆشی سپێردراوه‌، به‌ڵکو ئێمه‌ی کوردستانیش وه‌کو پێویست کارمان له‌سه‌ر نه‌کردوه‌و هه‌وڵمان نه‌داوه‌ که‌ گوشاره‌کانمان چڕ بکه‌ینه‌وه‌ تا حکومه‌تی عێراقی به‌رپرسیارێتی له‌ ئه‌ستۆ بگرێ و داوای بووردن له‌ نه‌ته‌وه‌ی کورد بکات و قه‌ره‌بووی بنه‌ماڵه‌ی زیان لێکه‌وتووان بکاته‌وه‌ که‌ تا ئێستاش له‌ هه‌ژاری و کوله‌مه‌رگیدا ده‌ژین.


محه‌مه‌د عه‌لی جه‌مالزاده‌، نووسه‌ری ناسراوی ئێرانی که‌ به‌هاری1915 له‌رێگه‌ی به‌غداده‌وه‌ به‌ره‌و ئه‌سته‌نبۆڵ رۆیشتوه‌، نووسیویه‌تی: ' جه‌ندرمه‌ چه‌کداره‌کان و سواره‌کانی تورک به‌ زه‌بری قۆنداخه‌ی چه‌که‌کانیان، سه‌دان ژن و پیاو و منداڵی ئه‌رمه‌نییان وه‌پێش خۆیان دابوو، ده‌یانڕه‌تاندن، ئه‌گه‌ر که‌سێک له‌وان له‌به‌ر ماندوویی و برسێتی به‌پاش بکه‌وتایه‌ تا هه‌میشه‌ له‌ ژیان وه‌دوا ده‌که‌وت چونکه‌ گریان و هاوار دادی نه‌ده‌داو چه‌کداره‌ تورکه‌کان ده‌یانکوشت. به‌و جۆره‌ ناوه‌ ناوه‌ ته‌رمی ژن و پیاوی ئه‌رمه‌نیم ده‌بینی که‌ له‌رۆخی جاده‌که‌دا که‌وتبوون، مردبوون یان گیانیان ده‌دا.


محه‌مه‌د عه‌لی جه‌مالزاده‌ زۆر به‌ وردی باسی ئه‌و کاره‌ساته‌ سامناکه‌ی کردووه‌ که‌ دژ به‌ ئه‌رمه‌نیه‌کان ئه‌نجام دراوه‌، وه‌ک شه‌ڕی له‌نێو بردن ئاماژه‌ی پێکردوه‌. نه‌ک پاشماوه‌ی ئه‌و ئه‌رمه‌نیانه‌ی که‌ له‌شه‌ڕی ئه‌رمه‌ن قڕاندا زیندوو ماونه‌ته‌وه‌، به‌ڵکو ته‌واوی ئه‌رمه‌نیانی جیهان ئاگایان له‌و کاره‌ساته‌ هه‌یه‌و به‌ جینۆساید ده‌یناسن و ساڵانه‌ یادی ئه‌و قوربانیانه‌ ده‌که‌نه‌وه‌. نه‌ک ته‌نیا ئه‌رمه‌نیه‌کانی ئه‌رمه‌نستان به‌ڵکو ئه‌رمه‌نیه‌کانی تورکیا، ئێران، سوریا، عێراق و ته‌واوی وڵاتانی دیکه‌ی جیهان یه‌ک روانیان به‌رانبه‌ر به‌و ئه‌رمه‌ن کوژیه‌ هه‌یه‌و یه‌ک ده‌نگیش داوا ده‌که‌ن تا ولاتانی جیهان ده‌نگ هه‌ڵبڕن و له‌به‌رانبه‌ر شاڵاوی پاکتاوی نه‌ژادی دژ به‌ ئه‌رمه‌نیه‌کان، ده‌وڵه‌تی تورک ریسوا بکه‌ن و ناچاری بکه‌ن که‌ به‌رپرسیارێتی جینۆسایدی ئه‌رمه‌نیه‌کان له‌ ئه‌ستۆ بگرێ.


هه‌ندێک نووسه‌رو رۆشنبیری تورک ره‌خنه‌ له‌ ده‌وڵه‌تی تورک ده‌گرن که‌ بۆچی به‌رپرسیارێتی ئه‌و جه‌نگه‌ له‌ئه‌ستۆ ناگرێ، چونکه‌ عوسمانلیه‌کان به‌ بیانۆی ئه‌وه‌ی که‌ نه‌ته‌وه‌ی ئه‌رمه‌ن که‌ له‌ قه‌ڵه‌مڕه‌وی ئیمپراتۆریه‌تی عوسمانلی دابوه‌ له‌ کاتی جه‌نگی روسیاو عوسمانلی، هاوکاری روسیان کردوه، هه‌ر به‌و بیانۆیه‌شه‌وه‌ رژێمی به‌عس ساڵی 1988 شاڵاوی ئه‌نفالکردن و پاکتاوی نه‌ژادی دژ به‌ کوردی باشوری کوردستان به‌ڕێوه‌ برد، ه‌بڵام مخابن تا ئه‌مرۆش کورد یه‌ک ده‌نگ نیه‌، هه‌ندێک کوردی خۆفرؤش که‌ له‌و ئه‌نفالکردنه‌دا هاوده‌ستیان له‌گه‌ڵ سوپای به‌عسدا کردوه‌، ئێستا وه‌ک به‌رزه‌کی بانان ده‌سوڕێنه‌وه‌، نکۆڵیش له‌ جینۆسایدی کورد ده‌که‌ن، ته‌نانه‌ت هه‌ندێک له‌و خۆفرۆشانه‌ پاکانه‌ بۆ رژێمی به‌عس ده‌که‌ن، هه‌ندێک کوردی دیکه‌ش پێیانوایه‌ که‌ زێده‌ڕۆی له‌ ژماره‌ی ئه‌نفالکراوه‌کان دا کراوه‌.


بۆ ساڕێژکردنی ئه‌و ئه‌و برینه‌ی که‌ ئه‌و کاره‌ساتانه‌ جێهان هێشتووه‌ ده‌بی نه‌وه‌ی تاوانکاران به‌رپرسیارێتی له‌ئه‌ستۆ بگرن و داوای بوردن له‌ زۆرلێکراوان و بنه‌ماڵه‌ی قوربانیه‌کان بکه‌ن، ئێستا باشترین ده‌رفه‌ته‌ تا کورد یه‌ک ده‌نگ و یه‌ک هه‌ڵوێست داوا له‌ حکومه‌تی به‌غداد بکات تا به‌رپرسیارێتی شه‌ڕی پاکتاوی نه‌ژادی که‌ رژێمی به‌عس دژ به‌ کورد ئه‌نجامی داوه‌  له‌ ئه‌ستۆ بگرێ. چونکه‌ دادگه‌ی باڵای تاوانی عێراقی سه‌ڵماندویه‌تی که‌ ئه‌وه‌ی رژێمی به‌عس دژ به‌ کورد ئه‌نجامی داوه‌ شه‌ڕی پاکتاوی نه‌ژادی و جینۆساید بووه‌، ده‌ی باشه‌ بۆچی هێزه‌ سیاسیه‌کان و سه‌رکردایه‌تی کوردستان پیداگری له‌سه‌ر ئه‌و که‌یسه‌ردا ناکه‌ن؟!


ئێستا کوردو ئه‌رمه‌ن له‌  هه‌نده‌ران به‌یه‌که‌وه‌ یادی قوربانیانی شه‌ڕی پاکتاوی نه‌ژادی ده‌که‌نه‌وه‌، هه‌ردولا هه‌وڵ ده‌ده‌ن‌ وه‌ک جینۆساید بناسرێ و نه‌وه‌ی تاوانبارانیش دان به‌ تاوانه‌کان دابنێن و داوای بووردن له‌ کوردو ئه‌رمه‌ن بکه‌ن.





زامدار نامق











 که‌ی برینی کاره‌ساته‌ سامناکه‌کان ساڕێژ ده‌کرێن؟!


























فێرخوازان کاتێک ده‌گه‌نه‌ پۆلی شه‌شه‌م هه‌ست به‌ بوونی خۆیان ده‌که‌ن و دڵیان بۆ داهاتوو لێده‌دات، ده‌زانن له‌ داهاتووێکی نزیکدا ئه‌و خه‌ونه‌ی که‌ له‌ ده‌فته‌ری هزردا تۆماریان کردوه‌، دێته‌دی، ئه‌ویش ژیانی زانکۆو په‌یمانگه‌کانه، چه‌ند ساڵێک له‌وێ ده‌گوزه‌رێنن و زانست و زانیاری زیاتر وه‌رده‌گرن و ئاستی رۆشنبیریان به‌رز ده‌که‌نه‌وه‌، دوای بڕوانامه‌ وه‌ره‌ده‌گرن و چاوه‌ڕوانی دامه‌زراندن ده‌که‌ن. فێرخوازان به‌و ئاواته‌ی که‌ دوای ده‌رچوون ده‌توانن له‌ رێگه‌ی کار و چالاکیه‌کانیانه‌وه‌ خزمه‌ت به‌ گه‌ل و نیشتمانه‌که‌یان بکه‌ن دڵیان بۆ ده‌رچوون و وه‌رگرتنی بڕوانامه‌ لێده‌دات. بێگومان حکومه‌تیش ده‌توانێ ئه‌و ده‌رچوانه‌ بخاته‌ مه‌یدانی خزمه‌تکردن و دایانبمه‌زرێنێ، به‌ڵام فێرخوازان هه‌ر له‌ ئێستاوه‌ له‌نێو گومان و دڵه‌ڕاوکێ دا ده‌ژین، وێڕای ئه‌وه‌ی خۆیان به‌ خوێندن و وانه‌ و تاقیکردنه‌وه‌کانیان خه‌ریک ده‌که‌ن، گوێش بۆ ئه‌و هه‌واڵانه‌ راده‌گرن که‌ مێدیاکان سه‌باره‌ت به‌ فێرخوازان و وه‌زاره‌تی په‌روه‌رده‌ بڵاویان ده‌که‌نه‌وه‌. فێرخوازانی پۆلی شه‌شه‌م ده‌یانه‌وێ بزانن وه‌زاره‌تی په‌روه‌رده‌ چ به‌رنامه‌و پلانێکی بۆ جێکردنه‌وه‌ی ئه‌وان له‌ زانکۆو په‌یمانگه‌کاندا هه‌یه‌؟؟! چوونکه‌ ساڵی رابردوو له‌خوار نمره‌ی شه‌ست له‌ چوونه‌ زانکۆو په‌یمانگه‌کان بێبه‌ش کران، وێڕای ئه‌وه‌ی که‌ ساڵی رابردوو ده‌یان خۆپێشاندان و رێپێوان دژ به‌و بڕیاره‌ به‌ڕێووه‌چوون، به‌ڵام برینی بێبه‌شکراوان له‌ زانکۆو په‌یمانگه‌کان ساڕێژ نه‌کران، بۆیه‌ فێرخوازانی ئه‌مساڵی پۆلی شه‌شه‌م هیواده‌خوازن که‌ چاره‌نووسی فێرخوازانی ساڵی پێشوویان به‌نیسیب نه‌بێ و له‌ ژیانی زانکۆو په‌یمانگه‌ بێبه‌ش نه‌کرێن.


کارشه‌ن که‌ فێرخوازی پۆلی شه‌شه‌می وێژه‌ییه‌، له‌ژێر دارێکی پارکی هه‌ولێر خه‌ریکی سه‌عی کردن بوو، من سڵاوم لێکردم و پرسیارم لێکرد، ئه‌ویش به‌م شێوه‌یه‌ وه‌ڵامی دامه‌وه‌: ' من ئێستا خه‌ریکی ئه‌زبه‌رکردنی وانه‌کانم بۆ ئه‌وه‌ی له‌ تاقیکردنه‌وه‌کان سه‌رکه‌وتووبم و نمره‌یه‌کی باش مسۆگه‌ر بکه‌م، به‌و هیوایه‌م که‌ به‌و ئاواته‌ بگه‌م که‌ ده‌مێکه‌ خۆم و خانه‌واده‌که‌م چاوه‌ڕوانی ده‌که‌ن، ئێمه‌ له‌ خانه‌واده‌یه‌کی هه‌ژارین، ته‌نیا باوکم کار ده‌کات و ئه‌و سه‌رچاوه‌ی داهات و بژێوی ژیانمانه‌، زۆر جاران به‌ باوکم گوتوه‌ که‌ من واز له‌ خوێندن بهێنم و بچم کار بکه‌م و هاوکاری باوکم بکه‌م، زۆر جاران گوتومه‌{ باوکه‌ گیان چۆنه‌ من واز له‌خوێندن بێنم و ده‌ست به‌ کارکردن بکه‌م، چونکه‌ ده‌ترسم خوێندنیش ته‌واو بکه‌م دامنه‌زرێنن، یان به‌ موچه‌یه‌کی که‌م دابمه‌زرێم؟!} بێگومان هه‌موومان ده‌زانین که‌ موچه‌ی فه‌رمانبه‌ران زۆر که‌مه‌و ناتوانێ بژیوی 2 هه‌فته‌ دابین بکات، به‌ڵام باوکم تا ئێستا ره‌زامه‌ندی پێشان نه‌داوه‌و هانم ده‌دات تا بخوێنم و نمره‌یه‌کی باش وه‌ده‌ست بێنم. بۆیه‌ منیش به‌ڵێنم داوه‌ ئه‌وه‌ی بۆم بکرێ درێغی نه‌که‌م، چونکه‌ به‌وهۆیه‌وه‌ دڵی خۆم و خانه‌واده‌که‌شم خۆش ده‌بێ'


هه‌ر که‌سێک ئه‌گه‌ر له‌ نزیکه‌وه‌ گوێی بۆ هه‌ستی ئه‌و لاوه‌ ته‌مه‌ن نۆزده‌ ساڵه‌ رابگرتنا، ده‌یزانی که‌ ئه‌گه‌ر له‌ شه‌رمان نه‌بوایه‌ تێر تێر ده‌گریا، ئه‌و هه‌ندێک جار وشه‌کانی به‌ له‌ره‌له‌رو گریاناویه‌وه‌د ه‌رده‌بڕی، که‌چی هیوای به‌ سه‌رکه‌وتن لاواز نه‌ده‌بوو، ئه‌و به‌خته‌وه‌ری خۆی و بنه‌ماڵه‌که‌ی به‌ سه‌رکه‌وتن و گه‌یشتنه‌ زانکۆو دامه‌زراندن ده‌به‌سته‌وه‌. ئه‌و فێرخوازه‌ له‌ میانی رسته‌کانیدا گوتی: 'خۆزگه‌ منیش له‌ بنه‌ماڵه‌یه‌کی ده‌وڵه‌مه‌ند ده‌بووم، یان باری ئابوریمان باش ده‌بوو، ئه‌وسا ده‌مزانی چیم ده‌کرد؟!!'


ئه‌سعه‌د محه‌مه‌د یه‌کێک له‌و که‌سانه‌یه‌ که‌ ساڵی پار به‌هۆی که‌می نمره‌وه‌ له‌ خوێندن بێبه‌ش بووه‌و رێگه‌ی پێنه‌دراوه‌ بگاته‌ قۆناغی زانکۆو په‌یمانگه‌، وه‌ک خۆی ده‌یگوت له‌ چێژی زانست و زانیاری بێبه‌شیان کردووه‌، پێیوایه‌ که‌ ئیدی ژیان واتاێکی نه‌ماوه‌ته‌وه‌، ئه‌و زۆر به‌ ساردی باسی له‌ فێرخوازانی پۆلی شه‌شه‌م و ئاواته‌کانیان ده‌کرد، ئه‌و ده‌یگوت: 'ئه‌گه‌ر ده‌مزانی که‌ داهاتووم به‌م شوێنه‌ ده‌گات و له‌ زانکۆ بێبه‌ش ده‌کرێم، هه‌رگیز له‌ ده‌رگه‌ی فێرگه‌م نه‌ده‌دا، بۆ خۆم کارێکی دیکه‌م ده‌کرد و ژیانیشم باشتر ده‌بوو!'


ئێستا ده‌نگۆی ئه‌وه‌ له‌نێو خه‌ڵکدا بڵاوبۆته‌وه‌ که ئه‌و فێرخوازانه‌ی که‌ ساڵی پار پۆلی شه‌شه‌میان ته‌واوکردووه‌، ئه‌مساڵ له‌ زانکۆو په‌یمانگه‌کان وه‌رده‌گیرێن. ئه‌سعه‌د محه‌مه‌د ده‌ڵێ: 'داهاتووی فێرخوازان نادیاره‌، به‌ڵام دیسانیشه‌وه‌ پشتیوانی له‌ فێرخوازانی پۆلی شه‌شه‌م ده‌که‌م و هانیان ده‌ده‌م  که‌ خۆیان ماندوو بکه‌م و نمره‌یه‌کی باش مسۆگه‌ر بکه‌ن، هه‌رچه‌نده‌ کاتێکی که‌میان له‌به‌رده‌ست ماوه‌، به‌ڵام دیسانه‌وه‌ کاتی هاتنه‌ دی خه‌ونه‌کانیان له‌به‌رده‌م ماوه‌، بۆیه‌ ده‌بێ به‌جدی هه‌وڵ بده‌ن و به‌باشی خۆیان بۆ تاقیکردنه‌وه‌کان ئاماده‌ بکه‌ن'


فێرخوازانی پۆلی شه‌شه‌م له‌ بوونی کۆلیژ و زانکۆ ئه‌هلیه‌کان نیگه‌رانن، به‌ڵام هیواخوازن که‌ حکومه‌ت مه‌رجیان بۆ دابنێ و وا بکات که‌ به‌ نرخێکی گونجاو فێرخوازان وه‌ربگرن، چونکه‌ ئه‌گه‌ر پشتیوانی حکومه‌ت نه‌بێ، ئه‌و زانکۆ ئه‌هلیانه‌ خۆیان راناگرن و ناچار ده‌بن که‌ نرخه‌کانیان دابه‌زێنن.


سنوور عه‌لی فێرخوازی پۆلی شه‌شه‌می زانستی که‌ ئاواته‌خوازه‌ له‌داهاتوودا ببێ به‌ پزیشکی ددان سه‌باره‌ت به‌ داهاتووی خۆی و ئایینده‌ی فێرخوازانی پۆلی شه‌شه‌می ئاماده‌یی به‌ تایبه‌تی و سه‌رجه‌م فێرخوازان به‌ گشتی ده‌ڵێ: 'من هه‌موو خولیاو ئاره‌زووم له‌سه‌ر ئه‌وه‌ هه‌ڵچنیوه‌ که‌ نمره‌یه‌کی باش بهێنم و له‌ کۆلیژی پزیشکی ددان وه‌ربگیرێم، من هه‌ر له‌ منداڵیه‌وه‌ که‌ بینیومه‌ دایک و باوک و خزمه‌کانم به‌ده‌ست نه‌خۆشیه‌کانی ددان به‌تایبه‌تیش به‌ده‌ست ئازاری بێ ددانی ده‌ناڵێنن، بڕیارم داوه‌ که‌ ده‌بێ بچمه‌ کۆلیژی پزیشکی و ئه‌گه‌ر ته‌واوم کرد بۆ خۆم چاره‌سه‌ری ئه‌وانه‌ بکه‌م که‌ گرفتی ددانیان هه‌یه‌، هه‌ر ئه‌وه‌ش وای لێکردوم  که‌ پارێزگاری باش له‌ ددانه‌کانم بکه‌م، شتی ساردو گه‌رم ناخۆم، شتی ره‌ق به‌ ددانه‌کانم ناشکێنم، ئێواران و به‌یانیان به‌ فلچه‌ ددانم ده‌شۆم، جا ئه‌گه‌ر ئه‌مساڵ نمره‌ی پێویست وه‌رنه‌گرم و له‌ کۆلیژی پزیشکی وه‌رنه‌گیرێم له‌وانه‌یه‌ شێتت ببم، ئه‌وه‌تا ماڵه‌وه‌مان ده‌زانن به‌رده‌وام سه‌عی ده‌که‌م و خۆم ماندوو ده‌که‌م، سوپاس بۆ خوا تواناێکی باشم هه‌یه‌ و یه‌کێکم له‌ فێرخوازه‌ زیره‌که‌کانی پۆله‌که‌م'


سنوور پێیوابوو که‌ هه‌موو فێرخوازێک داهاتووێکی بۆ خۆی ده‌ستنیشان کردووه‌، هه‌وڵیش ده‌دات مسۆگه‌ری بکات، به‌ڵام ئه‌گه‌ر نمره‌و مه‌رجه‌کانی وه‌رگرتن ببنه‌ رێگر دووچاری شکست ده‌بێ، له‌وانه‌یه‌ بۆچوونی به‌رانبه‌ر به‌ ژیان بگۆڕدرێ، له‌ ئاکامدا نابێته‌ که‌سێکی سوودبه‌خش بۆ وڵاته‌که‌ی.


راستیه‌که‌ی وه‌زاره‌تی خوێندنی باڵا زۆر جاران به‌ڵێنی داوه‌ که‌ ریگه‌چاره‌یه‌ک بۆ ده‌رچووانی پۆلی شه‌شه‌می ئاماده‌ییه‌کان بدۆزێته‌وه‌و کارێک بکات تا له‌ زانکۆو په‌یمانگه‌کاندا وه‌ربگیڕین، به‌ڵام فێرخوازان دڵیان به‌و به‌ڵێنانه‌ خۆش نیه‌و باوه‌ڕیش به‌ قسه‌کانیان ناکه‌ن، به‌وهۆیه‌شه‌وه‌ ترس و نیگه‌رانی له‌ لای فێرخوازان گه‌وه‌رتر خۆی ده‌نوێنێ، جا بۆ ئه‌وه‌ی لایه‌نه‌ په‌یوه‌نداره‌کان به‌تایبه‌تیش وه‌زاره‌تی خوێندنی باڵا وره‌ ئومێد بۆ فێرخوازان بگێڕێته‌وه‌، ده‌بێ به‌کرده‌وه‌ هه‌نگاو هه‌ڵبگرێته‌وه‌و جێگه‌ی هه‌مووان له‌ زانکۆو په‌یمانگه‌کاندا بکاته‌وه‌، چۆ جاران ناوه‌ندێتی له‌ وه‌رگیران هه‌بوو، ده‌بێ ئێستاش هه‌مان سیسته‌م په‌یڕه‌و بکرێ، باشتر وایه‌ که‌ وه‌زاره‌تی خوێندنی باڵا پشت به‌ کۆلیژه‌ ئه‌هلیه‌کان نه‌به‌ستێ، چونکه‌ ئه‌وانه‌ به‌رله‌وه‌ی کۆلیژ بن، به‌مه‌به‌ستی بازرگانی دروست کراون، ئه‌وه‌نده‌ی بایه‌خ به‌ پاره‌ کۆکردنه‌وه‌ ده‌ده‌ن، نیو هێنده‌ بایه‌خ به‌ ئاستی رۆشنبیری و زانستی ناده‌ن، هه‌مووشمان ده‌بینین که‌ رێگه‌ی جۆراوجۆریان بۆ کۆکردنه‌وه‌ی سامان گرتۆته‌ به‌ر هه‌ر له‌ خوێندنی ئینته‌رنێتی تا ده‌گاته‌ هاوکاری کردن له‌ وانه‌ خوێندن و پێدانی بڕواناکه‌ی جۆراو جۆر.


ئه‌و هۆکارانه‌ی که‌ ئایینده‌ی فێرخوازانی پۆلی شه‌شه‌می به‌ نادیاری سپاردوه‌ ئه‌و مه‌رج و شه‌رتانه‌یه‌ که‌ وه‌زاره‌تی خوێندنی بالا به‌ تایتبه‌تیش رێژه‌ی نمره‌کانه‌ که‌ دایناوه‌.


ئه‌گه‌ر پێمانوایه‌ که‌ فێرخواز پێشه‌نگایه‌تی گۆڕان کاریه‌کانی داهاتوو ده‌که‌ن و فه‌رمانڕه‌وایه‌تی به‌ده‌سته‌وه‌ ده‌گرن، ده‌بێ ده‌سته‌ڵاتی سیاسی وردبینانه‌ تر ره‌فتار له‌گه‌ڵ وه‌رگرتنی فێرخوازان بکات له‌ زانکۆو په‌یمانگه‌کاندا، ده‌نا نه‌ک هه‌ر ئایینده‌ی فێرخوازان دیار نابێ. به‌ڵکو داهاتووی کۆمه‌ڵگه‌ی کورده‌واری و نیشتمانیش هه‌ر نادیار ده‌بێ.

